
   Тăван çĕршыв хаваслăн чечек сарчĕ,

Çурхи хĕвел çутипеле кулса.

Тăван уй-хир те хумханса хăпарчĕ,

Çырансăр анлă тинĕс пек тулса.



Эпир мăнаçлăн уява тухатпăр,

Уяв кĕрлет халь пирĕн урамра.

Кăкăр тулли, чĕре тулли юрлатпăр

Ытарайми çурхи юррăмăра.



Çутă хĕвел йăлтăртатса тухнишĕн

Шăпчăк юрлать, вăрман та янăрать.

Тăван çĕршывшăн, Аслă çĕнтерӳшĕн

Халăх юрлать, тĕнче те савăнать.



Çĕршыв-аннемĕр паттăрсене савтăр,

Вĕсем халь пурте тивĕç мухтава.

Хаваслă юрă çĕршыв тăрăх кайтăр,

Вăл пырса кĕтĕр аслă Мускава!

  